
Ushbu to‘plamda “Alisher Navoiy va XXI asr” mavzusidagi 11-xalqaro 

konferensiya materiallari jamlangan. To‘plamda Alisher Navoiy adabiy-ilmiy 
merosining mumtoz adabiyotimizdagi  o‘rni  va  bugungi kun uchun  ahamiyati, 
shuningdek, shoir ijodiga bog‘liq holda matnshunoslik va tilshunoslik  
muammolariga doir ilmiy maqolalar oʻrin olgan. Navoiyshunoslikning  bugungi 
holati va istiqboli borasida  muayyan  tasavvur  berishi  uning  ahamiyatini  
belgilaydigan omillardan biridir.  

Kitob filolog mutaxassislar, ilmiy tadqiqotchilar, magistrantlar va bakalavr 
talabalari hamda keng o‘quvchilar ommasiga mo‘ljallangan. 

 
 
Mualliflar qarashi va asarlar nomlaridagi imlo tahririyat nuqtayi nazaridan 

farqlanishi mumkin.  

narsalar. 4. Fiqhiy masalalar ifodasi. 
Kitobning so‘nggi bobi “Navoiyga izdoshlik saodati” deb nomlangan. Unda 

Navoiy va Furqat ijodi qiyoslangan. Ma’lumki, Nurboy Jabborov Furqat ijodining yirik 
tadqiqotchisi, shoir asarlarini nashrlarini amalga oshirgan zahmatkash olim. Shuning 
uchun ham turli davrning ikki katta shoiri ijodidagi uyg‘unliklarni nozik did va o‘tkir 
nigoh bilan topa olgan hamda Furqatni chin ma’noda ulug‘ mutafakkirning izdoshi 
sifatida talqin etgan: “Furqat she’riyatida buyuk Navoiy an’analarining munosib davom 
ettirilishi va yangilanishini quyidagi tamoyillar asosida o‘rganish mumkin: 1. Poetik 
mazmun yangilanishi. 2. Poetik obraz takomili. 3. Poetik janr yangilanishi. 4. Vaznda 
tatabbu’ qilish”[4, 207]. 

Ustoz-adabiyotshunos Furqat she’riyatidagi uning munojot-g‘azali, munojot-
musaddaslari tahlili orqali rus mustamlaka siyosati, istibdod sharoitida millat 
hayotining barcha jabhalari asoratga solinganligi,  milliy istiqlolga, nurli istiqbolga 
eltuvchi barcha yo‘llar batamom to‘silganligini poetik mazmun yangilanishi sifatida 
baholaydi.  

Bobdan “Navoiy va Abdulla Oripov” fasli ham o‘rin olgan. Undagi fikr-g‘oyalar 
nihoyatda ohorli. XV asrning murakkab sharoitida yashagan mutafakkir ijodkor bilan 
yangi zamonning donishmand shoiri yaratgan bitiklar o‘zaro solishtirilgan.  

Umuman olganda, nuktadon adabiyotshunos, o‘tkir nigohli matnshunos Nurboy 
Jabborovning “Maoniy ahlining sohibqironi” nomli monografiyasi istiqlol davri 
navoiyshunosligining yangi sahifasini tashkil etadi. Akademik Sh.Sirojiddinov 
yozganiday: ushbu kitob “buyuk shoir ijodiyotining faqat zohiriy mazmuni va badiiy 
shakl xususiyatlarinigina emas, balki teran botiniy ma’no qatlamlarini anglash va 
anglatish” yo‘lidagi muhim va dadil qadam sifatida ahamiyatlidir.  

Annotatsiya. XX asr adabiyotshunosligida Hamid Olimjonning adabiyot tarixi, adabiy tanqid, 
adabiyot nazariyasi bilan bog‘liq kichik tadqiqotlari, maqolalari  davr adabiy muhiti va ilmiy muhitining 
hosilasi sifatida namoyon bo‘ladi. Maqolada Hamid Olimjonning Alisher Navoiy asarlari tadqiqiga 
bag‘ishlangan maqolalari o‘rganiladi. 

Kalit so‘zlar: doston, devon, obraz, adabiyot tarixi, adabiy tanqid, adabiyot nazariyasi.  
 
Abstract. In the literature of the 20th century, Hamid Olimjon's small studies and articles related 

to the history of literature, literary criticism, and literary theory appear as a product of the literary and 

scientific environment of the period. The article studies Hamid Olimjon's articles dedicated to the study 
of the works of Alisher Navoi. 

Keywords: epic, divan, history of literature, literary criticism, literary theory. 

 
Hamid Olimjon adabiy-estetik qarashlari uning sof ilmiy hamda ilmiy-ommabop 

maqolalarida o‘z aksini topgan. Uning “O‘zbek xalqining ulug‘ shoiri Navoiy”, “Farhod va 
Shirin” obrazlari haqida”, “Alisher Navoiy haqida”, “Navoiy va zamonamiz”, “Farhod va 
Shirin” haqida”, “Muhammad Amin Muqimiy”, “O‘zbek xalqining o‘lmas shoiri”  kabi 
adabiyot tarixi, “Mardlik, muhabbat va do‘stlik dostoni”, “Er Torg‘in baxt izlagan xalq 
obrazi”, “Hasan Batrak haqida” nomli xalq og‘zaki ijodi, “Salom, Pushkin!”, “Tolstoy va 
o‘zbek xalqi”, “Taras Shevchenko”, “Jambul va xalq” kabi qardosh xalqlar adabiyoti 
masalalariga oid maqolalari, Alisher Navoiy ijodiga oid tadqiqotlar, xalq og‘zaki ijodiga oid 
tadqiqotlar uchun material va konspekt, qoralamalari yirik tadqiqotlar uchun debocha 
vazifasini bajargan[O.Hamroyeva, 2026; 327]. 

Hamid Olimjon aksariyat maqolalarida Navoiy hayoti, shaxsiyati, ijodi, adabiy 
faoliyati, asarlarining poetik xususiyatlari, obrazlar tizimi borasida to‘xtaladi. Uning “O‘zbek 
xalqining ulug‘ shoiri Navoiy” maqolasi shoir tavalludining 500 yilligi munosabati bilan 
yozilgan bo‘lib, maqola umumyo‘nalishda Navoiy shaxsiyati va adabiy faoliyatining 
umumiy qirralari bilan tanishtiradi. Hamid Olimjon Navoiyning “Farhod va Shirin”, “Layli 
va Majnun” dostonlarini tahlilga tortar ekan, bu dostonlar xalq orasida og‘izdan og‘izga 
ko‘chib “Bahrom”, “Iskandar” kabi dostonlarning yaratilishiga sabab bo‘lganligini ta’kidlaydi. 
Shoirning “Xamsa” dostonlari qahramonlariga yuklagan vazifasi borasida to‘xtalar ekan, 
Farhod, Shopur, Shirin, Layli, Majnun obrazlaridagi nomardlik va bevafolikka qarshi 
kurashgan muhabbat, do‘stlik, sadoqatning tipik namunasi ekanligiga urg‘u beradi. “Xamsa” 
dostonlari tarkibidagi “Farhod va Shirin”, “Layli va Majnun” dostonlarini Shekspirning 
“Romeo va Juletta”, Betxovenning kuyga solgan ertagi “Tristan va Izolda”, Pushkinning 
“Ruslan va Lyudmila”, gurjistonliklarning “Abessalom va Yeteri” ertagi bilan qiyoslaydi, 
asarlardagi mazmun, ifoda bir-biriga o‘xshash ekanligini asoslab beradi[Hamid Olimjon, 
1982; 10]. Hamid Olimjon “Alisher Navoiy haqida” maqolasida Navoiyning badiiy 
tafakkurining asarlarida aks etish prinsiplarini tadqiq etadi. Shoir asarlaridagi mohiyatni 
ijtimoiy va adabiy hayot bilan hamohang tahlilga tortadi. Xususan, 1470-yilda bek va 
amaldorlar zulmi va Sulton Husayn Boyqaroning og‘ir soliq siyosatiga qarshi xalq 
qo‘zg‘alon ko‘taradi. Bu qo‘zg‘alonni bostirishda Alisher Navoiyning xizmati katta edi. 
Hamid Olimjon Navoiy xalqqa yaqin bo‘lishida ana shu jasoratli chiqishning o‘rni beqiyos 
ekanligini ta’kidlab, Navoiy “simpatiyasi dehqonlarga qaratilganini” “Mahbub ul-qulub” 
asarida keltirilgan “... Olam ma’murlig‘i alardin, alam ahli masrurlig‘i alardin. Har qayon 
qilsalar, harakot, еlga ham qut yеtkurur, ham barakot...” parchalari bilan asoslaydi[Hamid 
Olimjon, 1982; 18].  U Alisher Navoiy xalqini, yurtini chin ma’noda sevuvchi shoir, adib, olim, 
tarixchi, davlat arbobi sifatida barcha asarlarida insonparvarlik ruhidagi vatanparvarlik 
g‘oyalarini targ‘ib qilganini, o‘z vatanini sevish va uning muqaddas tuprog‘ida o‘lish 
to‘g‘risidagi qasami  

   Vatan tarkiini bir nafas aylama, 
   Yana ranji g‘urbat havas aylama... 
misralarida aks etganini ta’kidlaydi. Hamid Olimjon Navoiyni “dunyo adabiyotida 

diapazoni eng keng bo‘lgan yozuvchilardan biridir” deb ta’rif beradi. Navoiy qahramonlari: 
Chinning o‘g‘li, armanning qizi, Makedoniya botiri, Eronning sadoqatli yigiti edi. Olim 
Navoiy asarlari orasida “Farhod va Shirin” dostonini shoirning gumanistik fikrlarining eng 
yuqori bosqichi, mukammal timsolini o‘zida aks ettira olgan shohasar sifatida e’tirof еtadi. 

Olim xulosasiga ko‘ra, dostondagi Farhod va Xusrav o‘rtasidagi dialog  - suhbat “fikriy 
cho‘qqi” vazifasini bajargan[O.Hamroyeva, 2026; 329].  

Hamid Olimjon Navoiy asarlarini syujet imkoniyatlari jihatidan ham tahlil etadi. 
Xususan, Navoiy dostonlari syujetlari an’anaviy syujet imkoniyatlari yoki shoir badiiy 
tafakkurining mahsuli ekanligini “Farhod va Shirin”, “Layli va Majnun” kabi dostonlari 
misolida tadqiq еtadi. Unga ko‘ra, shoirning bu ikki dostoni eski sharq afsonalari syujetiga 
asoslanib yaratilgan. Navoiy bu afsonalarning qaysi millat adabiyoti va madaniyatiga 
mansubligiga qarab emas, shu afsonaga solingan mazmunning qimmati nuqtayi nazaridan 
tanlagan.  

Hamid Olimjon Alisher Navoiy ijodiy ko‘lami xususida to‘xtalar ekan, shoir devon va 
dostonlari hajmini fransuz yozuvchisi Balzak, rus yozuvchisi Lev Tolstoy, rus shoiri Pushkin 
asarlari hajmi bilan qiyoslaydi, shu asosda Navoiyni “she’r – poeziya bobida jahon 
adabiyotining eng birinchi o‘rinlarda turishi”ga ishora qiladi. 

Hamid Olimjon Navoiy ijodiyotini tahlil qilish asnosida shoir yashagan davrda fors 
adabiyotining ta’siri juda katta ekanligini ta’kidlaydi. Asarlarning fors tilida yozilish 
an’anasi Navoiy tomonidan buzilgani, Navoiy turkiy til imkoniyatlarini ochib berishni 
maqsad qilgani, “tarix bizning buyuk Alisherimizga juda katta vazifa yuklagan”ini faxr bilan 
e’tirof etadi. Navoiy o‘z davrida buyuk forsiygo‘y shoir Jomiy bilan juda yaqin munosabatda 
bo‘lgani, Foniy taxallusi bilan g‘azal, qasida, ruboiylar yozgani holda turkiy til oldidagi 
burchini yuqori qo‘ygani “Layli va Majnun” dostonidagi  

   Men turkcha boshlabon  rivoyat 
   Qildim bu fasonani hikoyat. 
   Kim shuhrati chun jahonga to‘lg‘ay, 
   Turk eliga dog‘i bahra bo‘lg‘ay. 
   Nevchunki bukun jahonda atrok, 
   Ko‘ptur, xushta’b-u sofi idrok.  

misralari orqali izohlanadi.   
Shuni unutmaslik kerakki, XX asr boshlaridagi aksariyat tadqiqotlar ma’lum 

ma’noda tanishtiruv vazifasini bajargani bois ham chuqur tahlil va tadqiqlardan ko‘ra, 
umumyo‘nalishdagi tahlillarga  asoslangan. Bu holat, ayniqsa, adabiyot tarixiga oid 
maqolalarda yaqqol ko‘zga tashlanadi. Bu maqolalar o‘z davrida bu yo‘nalishdagi, ya’ni 
ilmiy tadqiqot yo‘nalishidagi dastlabki tadqiqlar bo‘lgani bois o‘z davri uchun katta yangilik 
sifatida qabul qilingan. Xususan, Hamid Olimjon ham aksariyat maqolalarida obyekt 
sifatida tanlab olingan shoir va uning asarlari borasida birlamchi ma’lumotlar bilan 
tanishtiradi. Bu maqolalardagi ma’lumot, tahlil va tadqiqlar o‘z davri adabiyotshunosligi 
uchun juda katta material vazifasini bajargan.  

Hamid Olimjonning Alisher Navoiy hayoti va ijodiga oid yirik tadqiqotlaridan biri 
“Navoiy va zamonamiz” yirik hajmli maqolasi bo‘lib, olim “Adabiyotimizning buyuk asos 
quruvchisi”, “Navoiy va xalq”, “Adolat temasi”, “Muhabbat, do‘stlik”, “Mehnatni kuylash”, 
“Vatanparvarlik” kabi kichik sarlavhalar ostida shoir asarlarining makon va zamondan 
tashqari ahamiyati ochiqlangan. Hamid Olimjon har bir sarlavha ostida bir ilmiy 
muammoni yoritadi. Xususan, “Adabiyotimizning buyuk asos quruvchisi” qismida Navoiy 
yashagan davr, davrning ijtimoiy, iqtisodiy, siyosiy ahvoli bilan birgalikda forsiy tilning 
davr adabiy hayotidagi ahamiyatini davrlar silsilasida batafsil tushuntiradi. Navoiy davrida 
forsiy tilini bilmaganlar pastki tabaqa kishilari sifatida baholangani, shu sabab mamlakat 
adabiy hayotida ishtirok etmoqchi bo‘lganlar fors tilidan xabardor bo‘lishga majbur 
ekanliklarini ta’kidlar ekan, hatto Ozarbayjon shoiri Nizomiyni ham fors tilida yozishga 

majbur etilganlar qatorida sanaydi. Shu asosda Navoiyning bu yo‘ldagi jasoratini e’tirof  
etadi. Hamid Olimjon tadqiq davomida fikrini asoslash maqsadida Navoiy hayoti va ijodi 
bo‘yicha ma’lumot beruvchi bir qancha manbalarga murojaat qiladi. Husayn Boyqaro, 
Bobur, Vosifiy asarlaridagi ma’lumotlarga tayanib, shoir shaxsiyatiga obyektiv baho beradi. 
Maqolaning “Navoiy va xalq” qismida Navoiy va xalq butunligi Navoiyning “Mahbub ul-
qulub”, “Hayrat ul-abror” kabi asarlari tarkibidagi zulm va uning oqibatlari, xalq bilan saroy 
vakillari munosabatini Navoiyning “muqaddas tilagi” aks etgan 

   Odamiy ersang, demagil odami,  
   Oniki yo‘q xalq g‘amidin g‘ami. 

shohbaytlari orqali ifodalab beradi[Hamid Olimjon, 1982; 34]. Hamid Olimjon Navoiy 
asarlari tadqiqotchisi sifatida shoirning barcha asarlarini turli jihatlariga ko‘ra: shakl va 
mazmuniy jihatdan tadqiq etadi[O.Hamroyeva, 2026; 329]. U shoir asarlarining hajmi, 
yozilgan yili va sabablarini ko‘rsatish barobarida eng muhim e’tiborni asarlarning 
mohiyatiga, shoir badiiy tafakkurining mahsuli ekanligiga qaratadi.  

Hamid Olimjonning “Farhod va Shirin” haqida” maqolasi, doston tahliliga oid 
tahlillari muallifning chin ma’nodagi navoiyshunos ekanligini ko‘rsatadi. Olim dastlab 
doston sayyor syujetining genezisiga to‘xtaladi, Shirin va Xusrav mojarolari aks etgan 
afsona dastlab Abulqosim Firdavsiy tomonidan qalamga olingani, Firdavsiy Farhod haqida 
biror so‘z demagani, Firdavsiydan so‘ng bu mavzuda Nizomiy Ganjaviy fors tilida yangidan 
go‘zal syujetli asar yaratgani va ilk bora Farhod obrazini olib kirgani bilan bog‘liq 
ma’lumotlarni keltiradi. Hamid Olimjon Navoiyga qadar Xusrav va Shirin, Farhod va Shirin 
munosabati qanday tadrijiy bosqichlarni bosib o‘tganini asarlar va ularning syujet chizig‘i 
orqali ochib beradi. Olim maqola davomida Navoiy dostonini to‘liq tahlil qiladi. Olimning 
dostondagi ramziy ma’no va obrazlar, ularning asar strukturasidagi o‘rni borasidagi fikrlari, 
tahlil xulosalari bugungi kun navoiyshunoslari taqdim etayotgan xulosalar bilan uyg‘un 
ekanligi Hamid Olimjonning o‘z davrida ijtimoy va siyosiy tazyiqlardan qo‘rqmay ijodkor 
asarlariga xolis baho berganini ko‘rsatadi. 

Hamid Olimjon Navoiyning “Farhod va Shirin” dostoni syujeti tahliliga o‘tishdan 
oldin Nizomiy Ganjaviy, Xusrav Dehlaviy dostonlarida Farhodga yuklangan badiiy yuk 
darajasini qiyoslaydi, Navoiyga qadar bu obraz qanday taraqqiyot bosqichini bosib 
o‘tganligini asoslaydi. Olim Navoiy mashhur 

   Emas oson bu maydon ichra turmoq, 
   Nizomiy panjasig‘a panja urmoq. 
   Kerak sher oldida ham sheri jangi, 
   Agar sher o‘lmasa, bori palangi 
misralari orqali Navoiyning salaflariga munosabati va kamtarligi borasida alohida 

to‘xtaladi. Hamid Olimjon tahlil davomida Navoiyning Nizomiy Ganjaviy va Xusrav 
Dehlaviyni tanqid qilgan, kamchiliklarini ko‘rsatib bergan baytlariga e’tibor qaratadi. Olim 
bu o‘rinda Navoiy haq ekanliliga ishora qilib, Xusrav obrazining salaflari tomonidan 
ideallashtirishi o‘zini oqlamasligini dalillaydi. Hamid Olimjon sinchi adabiyotshunos 
sifatida “Farhod va Shirin” dostoni syujeti, kompozitsion qurilishi, struktura, obrazlar tizimi 
borasida batafsil to‘xtaladi. Dostondagi ramziy obrazlarga yuklangan badiiy vazifani to‘g‘ri 
anglaydi, Farhod shaxsiyati takomilida bu obrazlarning o‘rni katta ekanligini baytlar tahlili 
asosida ochib beradi. Shopur va Farhod, Farhod va Shirin, Farhod va Mehinbonu, Farhod va 
Xusrav munosabatidagi nozik nuqtalar ifodasi shoir poetik mahoratidan dalolat berishi 
asosli dalillanadi.  

Annotatsiya. Maqolada Alisher Navoiy haqidagi fransuz ilmiy diskursining shakllanishi 

resepsiya nazariyasi asosida tahlil qilinadi. Tadqiqot fransuz navoiyshunosligi Navoiy obrazini tor 
ma’nodagi “milliy shoir” doirasidan chiqarib, Temuriylar davri Hirotining ko‘p tilli adabiy muhitida 
shakllangan poligraf muallif, Naqshbandiy tasavvufi bilan bog‘langan intellektual hamda saroy 
madaniyati va siyosiy boshqaruv bilan uzviy aloqador arbob sifatida talqin qilishini ko‘rsatadi. 
Maqolada M. Toutant, A. Papas, R. Dor, A. Caiozzo va M. Szuppe maktablariga xos metodologik 
yondashuvlar tahlil qilinib, ularning adabiy matnni tasavvufiy va siyosiy madaniyat kontekstida o‘qish 
strategiyalari ochib beriladi. O‘zbek tadqiqotchisi nuqtayi nazaridan fransuz ilmiy maktabining kuchli 
tomonlari va Navoiy obrazini “adabiyot–tasavvuf–hokimiyat” uchligi asosida modellashtirish 
mexanizmlari yoritiladi. 

Kalit so‘zlar: Alisher Navoiy; fransuz sharqshunosligi; resepsiya; Naqshbandiya; Xamsa; 
muammo; Hirot madaniyati; siyosiy madaniyat. 

Abstract. The article examines the formation of the French scholarly discourse on Alisher 
Navoiy (1441/1447–1501) within the framework of reception theory. It demonstrates that French 
Navoiy studies move beyond a reductive interpretation of Navoiy as merely a “national poet” and 
instead conceptualize him as a polygraphic author shaped by the multilingual literary milieu of Timurid 
Herat, an intellectual closely associated with Naqshbandi Sufism, and a figure deeply embedded in court 
culture and political governance. The article analyses the methodological approaches characteristic of 
the scholarly traditions represented by M. Toutant, A. Papas, R. Dor, A. Caiozzo, and M. Szuppe, 
highlighting their strategies for interpreting literary texts within broader Sufi and political-cultural 
contexts. From the perspective of an Uzbek researcher, the study identifies the strengths of the French 
scholarly tradition and elucidates the mechanisms through which Navoiy’s image is modelled within the 
triad of “literature – Sufism – power.” 

Keywords: Alisher Navā’ī; French scholarship; reception theory; Naqshbandiyya; Khamsa; 
muammo; Herat; political culture.  

 
Kirish. Alisher Navoiy shaxsiyati va merosi Markaziy Osiyo adabiyati hamda 

siyosiy-madaniy tarixining markaziy tugunlaridan biri. Shu bois ham Navoiy haqidagi 
“bilim”lar faqat faktlar yig‘indisi emas: u o‘zining paydo bo‘lish sharoiti, til, metod va 
institutlari bilan birga mavjud. Bir davrda Navoiy milliy uyg‘onish ramzi sifatida o‘qiladi, 
boshqa davrda esa u klassik turkiy-forsiy madaniyatning ichki mexanizmlarini 
ochadigan “kalit”ga aylanadi. 

